
SMILLIY MAHSULOTNING 

MAZMUNI, TARKIBIY 
QISMLARI VA HARAKAT 

SHAKLLARINI TADQIQ 
QILISHNING NAZARIY-

USLUBIY ASOSLARI
Abdullayev Suyun Artiqovich

O‘zJTU prorektori

Annotatsiya:  maqola iqtisodiy taraqqiyotni jadallashtirish jarayonida yalpi ichki mahsulot, uning tarkibiy qismlari harakati 
va uning har bir bosqichida shakllanadigan makroiqtisodiy ko‘rsatkichlarni hisoblash uslubiyatini takomillashtirishning 
nazariy jihatlarini tadqiq qilishga bag‘ishlangan.

Maqolada yalpi ichki mahsulot, uning tarkibi va namoyon bo‘lish shakllarining iqtisodiy mazmuniga muallifning o‘z yon-
dashuvlari bayon qilingan hamda ular o‘rtasidagi bog‘liqlik ilmiy-nazariy jihatdan asoslangan.

Tadqiqot ishida yalpi ichki mahsulotni turli usullarda hisoblashdan ko‘zlangan maqsad, har bir usulning afzallik va kam-
chiliklari bayon qilinib, ularni takomillashtirish bo‘yicha ilmiy taklif va amaliy tavsiyalar berilgan.

Maqolada muammoning nazariy tomonlari bilan birga, uning amaliy jihatlari respublika iqtisodiyotining rivojlanishini tav-
siflovchi rasmiy statistik ma’lumotlarni tahlil qilish orqali ochib berilgan. Ishning yakuniy qismida YaIM va uning tarkibiy 
qismlarini hisoblash uslubiyatini takomillashtirishning asosiy yo‘nalishlari ko‘rsatilgan.

Kalit so‘zlar: milliy mahsulot, evolyusiya, Yalpi ishlab chiqarish, iqtisodiyot, jahon iqtisodiyoti, merkantilizm.

Аннотация: данная статья посвящена исследованию теоретических аспектов совершенствования методики рас-
чета валового внутреннего продукта, движения его составляющих и макроэкономических показателей, формиру-
ющихся на каждом этапе экономического развития.

В статье описаны собственные подходы автора к экономическому содержанию валового внутреннего продукта, 
его составу и формам проявления, а связь между ними научно и теоретически обоснована.

В исследовательской работе приведены цель расчета валового внутреннего продукта разными способами, пре-
имущества и недостатки каждого метода, научные предложения и практические рекомендации по их совершен-
ствованию.

В статье наряду с теоретическими аспектами проблемы раскрываются ее практические аспекты посредством ана-
лиза официальных статистических данных, характеризующих развитие экономики республики. В заключительной 
части работы показаны основные направления совершенствования методики расчета ВВП и его компонентов.

Ключевые слова: национальный продукт, эволюция, валовое производство, экономика, мировое хозяйство, мер-
кантилизм.

Abstract: this article is devoted to researching the theoretical aspects of improving the methodology of calculating the 
gross domestic product, the movement of its components and the macroeconomic indicators formed at each stage of 
economic development.

The article describes the author’s own approaches to the economic content of gross domestic product, its composition 
and forms of manifestation, and the relationship between them is scientifically and theoretically based.

The purpose of calculating the gross domestic product in different ways, the advantages and disadvantages of each 
method, scientific proposal and practical recommendations for their improvement are given in the research paper.

In the article, along with the theoretical aspects of the problem, its practical aspects are revealed through the analysis of 
official statistical data describing the development of the republic’s economy. The final part of the work shows the main 
directions for improving the methodology of calculating GDP and its components.

Key words: national product, evolution, Gross production, economy, world economy, mercantilism.

K I R I S H
Jahon mamlakatlarida hozirgi kundagi eng katta muammo bu yalpi ichki mahsulot (YaIM) hajmi va uning 

o‘sish sur’atlarini oshirishdir. Chunki u aholi farovonligi va mamlakat taraqqiyotini jadallashtirishning iqtisodiy 
manbaidir. Lekin jahonning ko‘pgina mamlakatlarida so‘nggi o‘n yillikda YaIM hajmi va o‘sish sur’atlari, uning 
aholi jon boshiga to‘g‘ri keladigan qismi kamayish tendensiyasiga egaligicha qolmoqda. COVID-19 sanitar in-
qirozidan keyin 2022-yildan boshlab, ayrim mamlakatlardagina YaIM o‘sishi bo‘yicha jonlanish sezila boshladi, 
xolos. Shuning uchun hozirgi davrda YaIMning hajmini oshirish, barqaror o‘sish sur’atlarini ta’minlash, uning 
tarkibiy qismlari va harakat shakllarini takomillashtirish bo‘yicha jahon mamlakatlarida turli xil yo‘nalishlarda 
ilmiy izlanishlar olib borilmoqda, dasturlar, loyihalar va boshqa ishlanmalar ishlab chiqilmoqda. 

Bugungi kunda raqobat kurashi tobora kuchayib, shiddatli tus olayotgan va jahon bozori kon’yunkturasi 
keskin o‘zgarib borayotgan murakkab vaziyatda hamda mamlakat aholisi soni va ularning iste’mol tovarlariga 
bo‘lgan talabining oshib borishi hisobga olinib, respublika iqtisodiyotini jadal rivojlantirish va YaIMning barqa-
ror o‘sish sur’atlarini ta’minlash vazifalari qo‘yildi. O‘zbekiston Respublikasining kelajakda mamlakatni yanada 
rivojlantirishga mo‘ljallangan strategik vazifalarida “Iqtisodiyot tarmoqlarida barqaror yuqori o‘sish sur’atlarini 
ta’minlash orqali kelgusi besh yilda aholi jon boshiga yalpi ichki mahsulotni – 1,6 baravar va 2030-yilga borib 
aholi jon boshiga to‘g‘ri keladigan daromadni 4 ming AQSh dollaridan oshirish hamda “daromadi o‘rtachadan 
yuqori bo‘lgan davlatlar” qatoriga kirish uchun zamin yaratish, makroiqtisodiy barqarorlikni ta’minlash va yillik 
inflyatsiya darajasini 2023-yilgacha bosqichma-bosqich 5 foizgacha pasaytirish, davlat budjeti taqchilligini qis-
qartirish va 2023-yildan YaIMga nisbatan uning 3 foizdan oshib ketmasligini ta’minlash”1 vazifalarining belgilab 
qo‘yilishi respublikada milliy mahsulot hajmi va o‘sish sur’atlarini oshirish, qo‘yilgan muammoga mutlaqo yan-
gicha yondashish zarurligi naqadar dolzarb masalalardan ekanligi ko‘rinib turibdi. 

M A V Z U G A  O I D  A D A B I Y O T L A R  T A H L I L I
Fikrimizcha, merkantilistlar o‘z davrida faqat boylik manbai va uni ko‘paytirish yo‘llarini ilmiy tadqiq qilish-

gan. Lekin asosiy boylik ishlab chiqarish jarayonida yaratilgan mahsulot ekanligini tushunishmagan. Shuning 
uchun ham ular milliy mahsulot tushunchasiga, uning tarkibiy qismlari va harakat shakllariga yetarlicha e’tibor 
qaratishmagan. 

Milliy mahsulotni ilmiy tadqiq qilgan oqimlardan yana biri fiziokratlardir. Bu oqimning asosiy vakillari F. Kene 
va A. Tyurgo2 o‘sha davr iqtisodiy holatini har tomonlama tahlil etib, iqtisodiyotning muhim kategoriyalari, ya’ni 
milliy mahsulot, milliy daromad, milliy boylik va sof mahsulot tushunchalari bo‘yicha qimmatli fikrlarni berdilar. 
Ular fermerlarni himoya qilgan holda, avvalo, merkantilizmdan voz kechib, boylikning asosiy manbai mehnat 
va yer ekanligini ko‘rsatdilar. “Tabiiy tartib” konsepsiyasi asosida “unumli mehnat”, “sof mahsulot”, “kapital” 
to‘g‘risidagi ta’limotlar ilgari surildi.

Fiziokratlar g‘oyasining muhim tomoni shuki, ular merkantilistlardan farq qilib, o‘z tadqiqotlarini iqtisodiy-
otning muomala sohasidan ishlab chiqarish sohasiga ko‘chirdilar. Ammo fiziokratlar ishlab chiqarish sohasini 
faqat qishloq xo‘jaligi sohasi bilan cheklab qo‘ygan edilar, ular sanoatni samarasiz soha deb bilganlar.

Fiziokratlar g‘oyasida “sof mahsulot” to‘g‘risidagi nazariya markaziy o‘rinni egallaydi. F. Kene milliy mah-
sulot va ishlab chiqarish xarajatlari o‘rtasidagi farqni sof mahsulot deb bilgan, boshqacha aytganda, bu ishlab 
chiqarish xarajatlaridan oshiqcha mahsulotdir. F.Kene “sof mahsulot faqat qishloq xo‘jaligi va dehqonchilikda 
yaratiladi, bu sohalarda tabiat kuchlari ta’sirida iste’mol qiymatlari miqdori ko‘payadi, sanoatda esa iste’mol 
qiymatlari faqat turli kombinatsiyalarga uchraydi, mehnat jarayonida dehqonchilikda yaratilgan mahsulotning 
shakli o‘zgaradi, lekin uning miqdori ko‘paymaydi, shuning uchun “sof mahsulot” paydo bo‘lmaydi va boylik ham 
yaratilmaydi”3, deb ta’kidlaydi. Fiziokratlar “sof mahsulot” deb atagan tushuncha keyinchalik “Renta” nomini 
oldi. 

Fiziokratlarning “unumli” va “unumsiz” mehnat to‘g‘risidagi nazariyasi “sof mahsulot” to‘g‘risidagi ta’limot 
bilan chambarchas bog‘liq bo‘lib, uning mantiqiy davomi deb hisoblanadi. Merkantilistlardan farqli ravishda ular 
“sof mahsulot” yaratuvchi mehnat unumli bo‘ladi, ya’ni qo‘shimcha qiymatni yaratadi, degan edilar. Bu unumli 
mehnatning tabiati to‘g‘risidagi masalaga prinsipial to‘g‘ri yondashish yo‘li edi. Ammo renta qo‘shimcha qiymat-
ning yakka-yu yagona aniq shakli sifatida tan olinganligi sababli, dehqon mehnati birdan bir unumli mehnat 
deb hisoblanadi, ishlab chiqarishning boshqa sohalaridagi (sanoatda ham) mehnat “unumsiz”, ya’ni samarasiz, 
degan fikrni ilgari suradi. 

1 O‘zbekiston Respublikasi Prezidentining 2022-yil 28-yanvardagi PF-60-son “2022–2026-yillarga mo‘ljallangan Yangi O‘zbekistonning 
Taraqqiyot strategiyasi to‘g‘risida”gi Farmoni. – https://lex.uz/docs/5841063.

2 Ф. Кенэ, А. Р. Ж. Тюрго, П. Д. Немур. Физиократы. Избранные экономические произведения. – М.: “Эксмо”, 2007 г. с. 623.
3 Кенэ Ф. Избранные экономические сочинения. –М.: “Директ-Медиа”, 2007 г. с. 360–364

SF. Kene iqtisodiyot tarixida takror ishlab chiqarish jarayoni va milliy mahsulot muammosini butunicha 

ko‘rsatish uchun birinchilardan bo‘lib urinib ko‘rdi. U o‘sha davr jamiyati fuqarolarini uch sinfga bo‘ladi: bir-
inchisi unumli sinf (fermerlar); ikkinchisi mulkdorlar sinfi (pomeshchik, cherkov...) va uchinchisi unumsiz sinf 
(hunarmand, ishchi va savdo xodimlari). Bu jarayon sxematik ravishda “Iqtisodiy jadval”da tasvirlangan. Unda 
mamlakatda ishlab chiqarilgan tayyor mahsulotning aylanishi orqali qanday taqsimlanishi ko‘rsatilgan, buning 
oqibatida ishlab chiqarishning avvalgi hajmida qayta boshlash uchun shart-sharoitlar yaratiladi.

F. Kenening g‘oyalari Ann Rober Jak Tyurgo4 (1727–1781-yy.) tomonidan davom ettirildi va chuqurlashtiril-
di. Tyurgoning ta’limotida pul, qiymat, sinflar va daromad nazariyalari bir muncha tahlil etiladi. U “milliy boylik” 
bu, avvalo, yerlar va ulardan olinadigan “sof mahsulot”dir, deb qayd etadi.

A. Tyurgo boshqalar kabi erkin sohibkorlik mehnatini qo‘llab-quvvatladi, dehqonchilik sof mahsulot man-
bai ekanligini tan olgan holda, sanoat va savdoga ham ko‘p e’tibor qiladi. Lekin oxir-oqibatda fiziokratizm qo-
big‘idan chiqa olmaydi, sof mahsulotning asosiy shakli yana yerga va yer rentasiga qaytadi. 

T A D Q I Q O T  M E T O D O L O G I YA S I
Iqtisodiy jarayonlarning tizimli tadqiq qilinmaganligi, hodisa va jarayonlarning o‘zaro ta’siri yetarlicha e’ti-

borga olinmaganligi sababli hozirgi davrda ilmiy texnika taraqqiyoti jadal sur’atlar bilan avj olib borayotgan, ish-
chi va xizmatchilar, turli xildagi korxona va tashkilotlarning yangi texnika-texnologiya bilan qurollanish darajasi 
oshib borishi va mehnat unumdorligining o‘sishiga qaramasdan narxlar darajasining ko‘tarilib ketayotgani, nati-
jada yuqori inflyatsiyaning tub sabablari hanuzgacha aniqlanmagan. Holbuki, mehnat unumdorligining oshishi 
tovarlar va xizmatlar qiymatining, narx darajasining pasayishiga olib kelishi kerak. Amalga oshirilayotgan in-
vestitsiyalar, uning natijasida kirib kelayotgan yangi texnika va texnologiyalar YaIM hajmi, sifati, talabga mosligi 
va narxi bilan bog‘lanmagan holda qaralib, ularning samarasini tahlil qilish chetda qolib ketmoqda. Yalpi ichki 
mahsulotning o‘sishi uni yaratuvchilar manfaati bilan bog‘liqligi hisobga olinib, ularni samarali rag‘batlantirish 
mexanizmi ishlab chiqilmagan. 

Yaratilgan mahsulotning tarkibiy qismlari, harakat shakllari va ular o‘rtasidagi bog‘liqlikning chuqur o‘rganil-
maganligi natijasida YaIMning taqsimlanish jarayonida shakllanadigan omilli daromadlar o‘rtasidagi tafovut juda 
kattaligicha qolmoqda. Bundan tashqari, YaIM tarkibiy qismlarining funksional vazifalari tadqiq qilinmaganligi 
sababli uning davlat budjeti, u orqali butun mamlakat taraqqiyoti (fan, ta’lim, sog‘liqni saqlash, ijtimoiy sohani 
rivojlantirish, mamlakat mudofaasini mustahkamlash) bilan bog‘liqligi tadqiq qilinmagan. 

Yuqoridagi holatlardan kelib chiqib, tadqiqot jarayonida quyidagi uslubiy masalalarga e’tiborni kuchaytirish 
lozim deb hisoblaymiz.

■ Milliy mahsulotni tadqiq qilishda tizimlilik, mantiqiy izchillik prinsipiga (tamoyiliga) amal qilish, bunda har 
bir voqea, hodisa va jarayonlarning o‘zaro bog‘liqligiga e’tibor qaratish;

■ Milliy mahsulotning hozirgi davrdagi harakat shakli bo‘lgan YaIMning tarkibiy tuzilishi, ayniqsa, uning ish-
lab chiqarish jarayonida shakllangan qismlari va ularning funksional vazifalarini yoritishga e’tibor berish;

■ YaIM va uning tarkibiy qismlarining takror ishlab chiqarish fazalaridagi harakat shakllarini o‘rganishga, 
birinchidan, uni yaratuvchilar, ikkinchidan, davlat budjeti va u orqali aholi daromadlari, uchinchidan, 
mamlakat ijtimoiy-iqtisodiy taraqqiyoti bilan bog‘liqligiga e’tiborni qaratish;

■ YaIM tarkibiy qismlari va harakat shakllarini takomillashishining mamlakat ijtimoiy-iqtisodiy taraqqiyotni 
jadallashtirishga ta’sirini e’tiborga olish;

■ YaIMni tadqiq qilishda ikki tomonlama yondashuv va tahlil usuliga alohida e’tibor qaratish lozim. Chun-
ki, bu muammoni tadqiq qilishda bir tomonlama yondashuv iqtisodiy voqea, hodisa va jarayonlarning 
chuqur mohiyatiga kirib borishga, ular haqida to‘g‘ri xulosa chiqarishga to‘sqinlik qiladi. 

Fikrimizcha, ushbu aytilgan uslubiy yo‘nalishlar ichida YaIM hajmi, tarkibi va harakat shakllari o‘rtasidagi 
bog‘liqlikni takomillashtirishda ikki tomonlama yondashuv va tahlil usuliga alohida e’tibor berish lozim. Chunki 
bu uslubsiz yuqorida aytib o‘tilgan masalalarning birontasini ham hal qilib bo‘lmaydi (1.1-rasm).

Bu ikki tomonlama yondashuv alohida olingan bir korxonada emas, balki barcha tovar ishlab chiqaruvchi 
va xizmat ko‘rsatuvchi korxonalarda sodir bo‘ladi va natijada ikki xil xususiyatga, ijtimoiy naflilik va ijtimoiy qiy-
matga ega bo‘lgan tovar va xizmatlar massasi (YaIM) vujudga keladi. Bu, bir tomondan, naflilikka ega bo‘lgan 
tovar va xizmatlar, ikkinchi tomondan, qiymatning moddiylashgan ifodasi, ya’ni pullar harakatidan iborat bo‘ladi. 
Keyingi bosqichda bir-biri bilan chambarchas bog‘liq bo‘lib, qarama-qarshi turgan tovarlar va pullar harakatini 
tartibga solish, boshqarish zarurati vujudga keladi va u amalga oshiriladi. Samarali boshqaruv, o‘z navbatida, 
mamlakat ijtimoiy-iqtisodiy taraqqiyotini ta’minlaydi.

4 Ф. Кенэ, А. Р. Ж.Тюрго, П. Д. Немур. Физиократы. Избранные экономические произведения. – М.: “Эксмо”, 2007 г. с. 623.

1 . 1 - r a s m: YaIM harakatiga qiymat va naflilik jihatdan yondashuv5

Bundan ko‘rinadiki, YaIMni tadqiq qilishga ikki yoqlama yondashuv to‘g‘risidagi ilmiy konsepsiya uchta 
muhim uslubiy funksiyani bajaradi:

● ilmiy tushunchalar tizimini yaratish va tartiblashtirish;
● iqtisodiy munosabatlarning kelib chiqish sabablari (genetik asosi) shakllanib, uning qaror topishi, rivojla-

nish jarayonini bilish va oydinlashtirish;
● iqtisodiyotda sodir bo‘layotgan va amal qilayotgan munosabatlarni bir tizimga keltirib, tizimli tahlil qilish 

va boshqarish imkonini beradi.
Ushbu bayon qilingan uslubiy yo‘nalishlar milliy mahsulotning mazmuni, tarkibiy qismlari, takror ishlab 

chiqarish fazalaridagi harakat shakllarini va, nihoyat, uning har bir tarkibiy qismining funksional vazifasi va rolini 
yoritishni ham osonlashtiradi.

T A H L I L  V A  N A T I J A L A R
Milliy xo‘jalik ko‘lamida yalpi ishlab chiqarish hajmida oraliq mahsulot va yalpi ko‘shilgan qiymat nisbatining 

o‘zgarish tamoyillari YaIMni ishlab chiqarish samaradorligiga baho berishining asosiy ko‘rsatkichlaridan biri 
hisoblanadi.

Respublikada keyingi yillarda bozor narxlarida hisoblangan yalpi ishlab chiqarish (YaICh) hajmida oraliq 
mahsulot ulushi barqaror pasayib, yalpi qo‘shilgan qiymat (YaQQ) salmog‘i shunga mos ravishda ortib borish 
tavsifiga ega bo‘lgan.

2 . 1 - j a d v a l: O‘zbekistonda YaICh hajmida oraliq mahsulot va YaQQ nisbatining o‘zgarishi, (foizda, YaIM bozor 
narxlarida)6

Ko‘rsatkichlar
Yillar

2000 2005 2010 2015 2020 2022 2022-yil 2000-yilga 
nisbatan o‘zgarishi 

Yalpi ishlab chiqarish hajmi 100 100 100 100 100 100

Oraliq mahsulot 50,3 49,1 45,3 42,8 43,0 43,2 -7,1

Yalpi qo‘shilgan qiymat 49,7 50,9 54,7 57,2 57,3 57,6 7,9

Farqi “+” “-“ -0,6 1,8 9,4 14,4 14,3 14,4

5 Muallif ishlanmasi.
6 O‘zbekiston Respublikasi Prezidenti huzuridagi Statistika agentligi ma’lumotlari asosida muallif tomonidan ishlab chiqildi.

SBu davrda ular ulushi o‘rtasidagi farq yalpi qo‘shilgan qiymat ko‘rsatkichi foydasiga 7,9 % ga ortgan, ya’ni 

YaIMning qayd qilingan hajmini ishlab chiqarish uchun 2022-yilda 2000-yil bilan taqqoslaganda 7,1% ga kam 
qayta ishlash, ishlov berish va qayta sotish maqsadidagi mahsulotlar ishlatilgan. 

Milliy ishlab chiqarish hajmi asosiy narxlarda hisoblanganda oraliq mahsulot va qo‘shilgan qiymat ulushin-
ing ikkinchisi foydasiga o‘zgarishidagi farq yanada kattaroq miqdorni tashkil qiladi. Tahlil qilingan davrda ishlab 
chiqarish hajmida oraliq mahsulot ulushi barqaror qisqarib, YaQQ salmog‘i ortib borish bilan birga, farqlar ko‘la-
mi ham kattalashib borgan. Jumladan, 2022-yilda bozor narxlarida hisoblanganda farqlar ko‘lami 14,4 %ga, 
asosiy narxlarda hisoblanganda esa 9,8 %ga teng bo‘lgan, ya’ni bitta ko‘rsatkichning ikki xil narxlardagi farqi 
4,6 %ni tashkil qilgan.

2 . 2 - j a d v a l: O‘zbekistonda YaICh hajmida oraliq mahsulot va YaQQ nisbatining o‘zgarishi,%da (asosiy 
narxlarda)7

Ko‘rsatkichlar
Yillar

2000 2005 2010 2015 2020 2022 2022 yil 2000 yilga 
nisbatan o‘zgarishi

Yalpi ishlab chiqarish hajmi 100 100 100 100 100 100

Oraliq mahsulot 53,4 51,9 45,3 45,0 45,2 45,3 -8,1

Yalpi qo‘shilgan qiymat 46,6 48,1 54,7 55,0 55,3 55,1 8,5

Farqi “+” “-” -6,8 -3,8 9,4 10,0 10,1 9,8

Asosiy narxlarda hisoblanganda YaICh hajmida oraliq mahsulot ulushi 2000 va 2005-yillarda 50,0 % lik da-
rajadan yuqori ulushni tashkil qilib, YaQQ dan mos ravishda 6,8 % va 3,8 %ga ortiq bo‘lgan. Keyingi davrlarda 
farqlar ko‘lami YaQQ foydasiga barqaror ortib, 2022-yilda uning ulushi 55,0 % dan ortgan va oraliq mahsulot 
bilan farqi 9,8 %lik darajaga yetgan.

Bu YaIMning mavjud hajmini ishlab chiqarishga 2000-yil bilan taqqoslaganda 2022-yilda 9,8 %ga teng 
miqdordagi oraliq mahsulot qiymati kamroq ishlatilganligini anglatadi. Respublika iqtisodiyotidagi bu ijobiy tam-
oyillar, bir tomondan, yalpi ishlab chiqarish hajmida xom-ashyo va yarim tayyor mahsulotlar ulushi kamayib, 
pirovard tovar va xizmatlar salmog‘i ortib borayotganligini, boshqa tomondan, iqtisodiy va moliyaviy resurslar 
sarfida tejamkorlik omillarining ahamiyati o‘sayotganligini bildiradi.

Respublikada YaIM ishlab chiqarish tarkibidagi ro‘y bergan ijobiy o‘zgarishlar, avvalo, tovarlar ishlab chiqa-
rish va xizmat ko‘rsatishning pirovard natijalaridagi ijobiy siljishlar natijasi hisoblanadi. O‘rganilgan davrda milliy 
iqtisodiyotda tovarlarning yalpi ishlab chiqarish hajmida ham oraliq mahsulot ulushi barqaror qisqarib borish 
tamoyillariga ega. Biroq, bu qisqarish butun real iqtisodiyot va xizmat ko‘rsatish sohalariga qiyosan sezilarli da-
rajada katta ko‘lamga ega emas. Mazkur qisqarishning 2000–2022-yillardagi o‘rtacha darajasi bozor narxlarida 
hisoblangan yalpi ishlab chiqarish hajmidagi oraliq mahsulot ulushi qisqarishidan 1,3 barobarga, asosiy narx-
larda hisoblangan xuddi shu ko‘rsatkichnikidan 1,5 martaga va xizmat ko‘rsatish yalpi hajmidagi oraliq mahsulot 
salmog‘i qisqarish darajasidan 1,4 barobarga yaqin kam bo‘lgan.

2 . 3 - j a d v a l: O‘zbekistonda YaICh hajmida oraliq mahsulot va YaQQ nisbatining o‘zgarishi, %da 
2000–2022-yillar8

Ko‘rsatkichlar Oraliq mahsulot YaQQ YaQQ ulushining o‘sishi 

Yalpi ishlab chiqarish hajmida 
bozor narxlarida 
asosiy narxlarda 

-7,1
-8,1

7,9
8,5

15,1
18,0

Tovarlarning yalpi ishlab chiqarish hajmida -4,7 4,6 10,3

Xizmat ko‘rsatish yalpi hajmida -8,1 8,1 14,6

Natijada tovarlarning yalpi ishlab chiqarish hajmida qo‘shilgan qiymat ulushi barcha davrlarida 50,0 %lik 
darajadan past ko‘rsatkichni tashkil qilib, 2022-yilda 2000-yildagi 41,6% dan 46,2% gacha ortgan. Oraliq mah-
sulot ulushining barqaror kamayishi va YaQQ salmog‘ining ulushi ortishi natijasida 2022-yilda 2000-yil bilan 
taqqoslanganda bozor narxlarida hisoblangan yalpi ishlab chiqarish hajmi 15,1 %ga (asosiy narxlardagisi 
18,0 % ga), tovarlarning xuddi shunday hajmi 10,3% ga, xizmat ko‘rsatishniki esa 14,6% ga ortgan.

7 O‘zbekiston Respublikasi Prezidenti huzuridagi Statistika agentligi ma’lumotlari asosida muallif tomonidan ishlab chiqildi.
8 O‘zbekiston Respublikasi Prezidenti huzuridagi Statistika agentligi ma’lumotlari asosida muallif tomonidan ishlab chiqildi.

2 . 4 - j a d v a l: O‘zbekistonda tovarlarni ishlab chiqarish yalpi hajmida oraliq mahsulot va YaQQ nisbatining 
o‘zgarishi, % da9

Ko‘rsatkichlar
Yillar

2000 2005 2010 2015 2020 2022 2022 yil 2000 yilga 
nisbatan o‘zgarishi

Tovarlarning yalpi ishlab chiqarish hajmi 100 100 100 100 100 100

Oraliq mahsulot 58,4 56,8 54,1 54,1 53,4 53,7 -4,7

Yalpi qo‘shilgan qiymat 41,6 43,2 45,9 45,9 46,5 46,2 4,6

Farqi “+” “-” -16,8 -13,6 -8,2 -8,2 -6,9 -7,5

Respublikada o‘rganilgan davrda yalpi ishlab chiqarish hajmida qo‘shilgan qiymat ulushining 7,5 %ga 
o‘sishiga tovar ishlab chiqarish hajmida qo‘shilgan qiymat ulushi ortishiga qiyosan xizmat ko‘rsatish hajmida 
shu ko‘rsatkichning yuqori o‘sish sur’atiga ega bo‘lishi ijobiy ta’sir ko‘rsatgan. Bu davrda tovarlarning yalpi ish-
lab chiqarish hajmida qo‘shilgan qiymat ulushi o‘sishiga nisbatan (4,3 %), xizmat ko‘rsatish hajmida mazkur 
ko‘rsatkich o‘sishi (8,1 %) 1,4 barobarga yaqin yuqori bo‘lgan. Ayni vaqtda xizmat ko‘rsatish yalpi hajmida oraliq 
mahsulot ulushi qisqarishi ham tovar ishlab chiqarish hajmidagi shunday ko‘rsatkichdan 1,4 barobar ko‘proqdir.

2 . 5 - j a d v a l: O‘zbekistonda xizmat ko‘rsatishning yalpi hajmida oraliq mahsulot va YaQQ nisbatining o‘zgarishi, 
% da10

Ko‘rsatkichlar
Yillar

2000 2005 2010 2015 2020 2022 2022 yil 2000 yilga 
nisbatan o‘zgarishi

Xizmat ko‘rsatish yalpi hajmi 100,0 100,0 100,0 100 100 100

Oraliq mahsulot 44,7 42,6 39,3 36,6 36,4 36,1 -8,6

Yalpi qo‘shilgan qiymat 55,3 57,4 60,7 63,4 63,8 64,2 8,9

Farqi “+” “-” 10,6 14,8 21,4 26,8 26,8 28,1

2000–2022-yillarda oraliq mahsulot va yalpi qo‘shilgan qiymat nisbati yalpi tovar ishlab chiqarish hajmi-
da 1,4:1,0 dan 1,2:1,0 gacha qisqargan bo‘lsa, xizmat ko‘rsatish yalpi hajmida bunday qisqarish 0,8:1,0 dan 
0,58:1,0 gacha nisbatda ro‘y bergan. Boshqacha aytganda, 2000-yilda 100 so‘mlik tovar ishlab chiqarishga 140 
so‘mlik, shuncha miqdorda xizmat ko‘rsatishga 80 so‘mlik oraliq mahsulot ishlatilgan bo‘lsa, 2022-yilda oraliq 
mahsulot sarfi tovar ishlab chiqarishda 120 so‘mni, xizmat ko‘rsatishda 58 so‘mni tashkil qilgan, ya’ni, ularning 
nisbiy ulushi mos ravishda 8,8 va 28 %ga qisqargan.

Milliy ishlab chiqarish samaradorligini va aholi farovonligini oshirish talabi yalpi ishlab chiqarish hajmida 
oraliq mahsulot ulushini qisartirish hisobiga qo‘shilgan qiymat salmog‘ini o‘stirib borishni taqozo etadi. Bu talab 
butun milliy iqtisodiyotga tegishli bo‘lsa-da, tovar ishlab chiqaruvchi tarmoqlarda oraliq mahsulot ulushini qis-
qartirishning katta imkoniyatlari mavjud. Bunda resurs tejovchi texnologiyalarni joriy qilib borish alohida o‘rin 
tutadi. Xizmat ko‘rsatish yalpi hajmida oraliq mahsulot ulushi tovar ishlab chiqaruvchi tarmoqlarga qiyoslaganda 
1,4 barobarga kam ko‘rsatkichni tashkil qiladi, mazkur soha xususiyatidan kelib chiqib, uni yanada qisqartirish 
hisobiga qo‘shilgan qiymat salmog‘ini o‘stirish samaradorlikning muhim omili bo‘lib qoladi.

YaICh hajmida qo‘shilgan qiymat ulushini o‘stirib borishda oraliq mahsulot salmog‘ining qisqarishini taqozo 
qiladigan mahalliylashtirish jarayoni ko‘lamini kengaytirish muhim yo‘nalishlardandir.

Bu mahalliy xomashyo bazasi asosida import o‘rnini bosadigan mahsulotlar ishlab chiqarishni yo‘lga 
qo‘yish orqali nafaqat tashqi bozorlarga bog‘liqlikni kamaytiradi, balki ishlab chiqarish xarajatlarini qisqartirish 
orqali qo‘shilgan qiymat ulushi o‘sishi uchun sharoit yaratadi. Bundan tashqari, mahalliylashtirishni chuqur-
lashtirish mahalliy xomashyoga ichki talabni shakllantirish, ishlab chiqarish quvvatlaridan to‘laroq foydalanishni 
ta’minlash, valyuta resurslarini xomashyo hamda butlovchi materiallar importini qisqartirish hisobiga tejash, 
aholi bandligini oshirib borish imkonini beradi.

9 O‘sha manba.
10 O‘zbekiston Respublikasi davlat statistika qo‘mitasi ma’lumotlari asosida muallif tomonidan ishlab chiqildi.

Respublikada yaqin istiqbolda ham iqtisodiyotning mulkiy tuzilishidagi o‘zgarishlar nodavlat mulk shakllari 
nisbati foydasiga ro‘y beradi. O‘z navbatida, bunday o‘zgarishlar nodavlat mulk shakllari ichki tuzilishiga ham 
tegishli bo‘ladi.

Hozirgi bosqichda O‘zbekiston iqtisodiyoti YaIM mulkiy tuzilishidagi o‘zgarishlarni taqozo qiluvchi yo‘nal-
ishlar sifatida quyidagilarni qayd qilish mumkin:

1. Xususiy mulk va xususiy tadbirkorlikni yanada rivojlantirish. Bu bir tomondan, nodavlat mulk shakllari, 
boshqa tomondan uning tarkibida fuqarolar xususiy mulki ulushining barqaror o‘sishiga olib keladi.

Respublikada kichik biznes va xususiy tadbirkorlikni rivojlantirishni rag‘batlantirishga qaratilgan cho-
ra-tadbirlar natijasida 2022-yilda 38,2 mingdan ortiq yangi kichik biznes subyektlari (dehqon va fermer 
xo‘jaliklarisiz) tashkil etilib, ularning umumiy soni 245 mingdan ko‘proqni tashkil qilgan. YaIMni shakllan-
tirishda bu sohaning ulushi 2000-yildagi 31 %dan, 2022-yilda 53,3 %ga yetgan. 2022-yilda yaratilgan 
ish o‘rinlarining yarmidan ko‘prog‘i kichik biznes va xususiy tadbirkorlikka tegishli bo‘lgan. Hozirgi kunda 
bu sohaga barcha band bo‘lganlarning 78,3 %i to‘g‘ri keladi11.

2. Mamlakatda ishchi kuchining samarali bandligini ta’minlash. O‘zbekistonda bandlikning mulkiy tarkibida 
ro‘y bergan o‘zgarishlar, milliy iqtisodiyotda xususiy mulk va uning doirasida xo‘jalik yuritishning turli-tu-
man shakllari ustuvor o‘rin egallab borayotganligini ko‘rsatadi. Bu tamoyil istiqbolda ham iqtisodiyotning 
mulkchilik tarkibidagi muqarrar ro‘y beradigan o‘zgarishlar tufayli o‘z o‘rnini saqlab qoladi.

3. Xususiylashtirish va mulkni davlat tasarrufidan chiqarish jarayonini yanada chuqurlashtirish. Bu sohada 
hozirgi bosqichdagi muhim ustuvor yo‘nalish iqtisodiyotidagi davlat ulushini iqtisodiy asoslangan dara-
jaga qadar qisqartirish hisoblanadi.

4. Iqtisodiyotda korporativ mulk yoki aksiyadorlik birlashmalari faoliyati samaradorligini oshirish. Milliy 
iqtisodiyotga qo‘yilgan kapital qo‘yilmalarda to‘g‘ridan to‘g‘ri xorijiy investitsiyalar ulushini o‘stirib bor-
ish. 2000–2022-yillarda to‘g‘ridan to‘g‘ri xorijiy investitsiyalar ulushi ikki barobardan ko‘proqqa ortib 
2020-yilda 73,8 %ni tashkil qilgan.

5. Korxonalarning o‘z mablag‘lari hisobidan yo‘naltiriladigan to‘g‘ridan to‘g‘ri xususiy investitsiyalar ulush-
ini oshirib borish. Respublikada bunday investitsiyalar hajmi 2022-yilda jami investitsiyalar hajmining 
qariyb 34,0 % dan ko‘prog‘ini tashkil etgan.

6. Jami investitsiyalarda fuqarolar xususiy mulki hisobiga shakllanadigan mablag‘lar salmog‘ini o‘stirib 
borish. Respublikada bunday mablag‘larning jami investitsiyalardagi ulushi o‘zgarishiga nisbatan beqa-
rorlik tamoyili xos. Uning yalpi investitsiyalardagi ulushi 1997-yildagi 10,5 %dan, 1998 yilda 19,5 %ga 
yetgan, keyin yana pasayib, 2001-yilda 10,8 % lik darajaga tushgan. 2010-yildan mazkur mablag‘lar 
ulushi barqaror o‘sib (16,0 %), 2022-yilda 21,0 %lik darajaga yetgan.

7. Xorijiy kapital ishtirokidagi qo‘shma korxonalar faoliyatini kengaytirish. Hozirgi kunda respublikamiz-
da mashinasozlik, neft-gaz, axborot-kommunikatsiya texnologiyalari sohalarida, kimyo, to‘qimachilik, 
oziq-ovqat, farmasevtika sanoati, qurilish materiallari ishlab chiqarish va boshqa tarmoqlarda 90 dan 
ortiq mamlakatning xorijiy kapitali ishtirokida tashkil etilgan 4 mingdan ziyod korxonalar muvaffaqiyatli 
faoliyat yuritmoqda. Bu, milliy xo‘jalik mulkiy tuzilishini takomillashtirish bilan birga, iqtisodiyotimiz tar-
moqlarini tubdan modernizatsiya qilish, mahsulot ishlab chiqarishni kengaytirish va uning turini ko‘payti-
rish, jahon bozoridagi raqobatbardosh yangi mahsulotlar ishlab chiqish imkonini bermoqda. Respublika 
iqtisodiyotining mulkiy tuzilishi takomillashuviga olib keluvchi mazkur omillar, YaIM da nodavlat mulk 
salmog‘ini o‘stirib borish bilan birga, uning samaradorligini oshirishni ham ta’minlaydi.

